R E L A C I O N

PËR PROJEKTLIGJIN 

“PËR DISA SHTESA DHE NDRYSHIME NË LIGJIN NR. 10 236, datë 18.2.2010,  “PËR MARRJEN NË KONTROLL TË SHOQËRIVE ME OFERTË PUBLIKE”
I.QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Ky projektligj ka si qëllim të përditësojë dhe harmonizojë ligjin nr. 10 236 (18.02.2010) për ofertat e marrjes në kontroll me acquis-n e BE-së (Direktiva 2004/25/KE dhe zhvillimet pasuese), duke rritur sigurinë juridike, mbrojtjen e aksionarëve dhe ndërveprueshmërinë me rregullat e BE-së (përfshirë ESAP), si dhe duke qartësuar kompetencat dhe procedurat mbikëqyrëse, në momentin kur Shqipëria është në kurs për të përfunduar përafrimin e plotë të kornizës ligjore me BE-në në horizontin politik 2030.
Objektivat që synohen të arrihen:
a) Zgjerimi i fushës së zbatimit dhe saktësimi i përkufizimeve (p.sh. “oferta vullnetare/detyrueshme”, “aksione me të drejtë votimi të shumëfishtë”). 

b) Rritja e transparencës së dokumentit të ofertës (p.sh. të dhëna për dëmshpërblimin/çmimin dhe metodologjinë e përcaktimit). 

c) Rregulla të përforcuara për “çmimin e drejtë”: rritje e detyrueshme e çmimit nëse blihet më shtrenjtë gjatë periudhës së ofertës; kompetencë e Autoritetit për të rregulluar çmimin në rrethana të jashtëzakonshme. 

d) Qartësim i masave mbrojtëse dhe i të drejtave të votës në AGA gjatë periudhës së ofertës (neutraliteti, “breakthrough”, trajtimi i aksioneve me shumë vota). 

e) Përjashtim i posaçëm nga oferta e detyrueshme në raste rezolucioni/ndërhyrjeje sipas legjislacionit financiar. 

f) Forcimi i kompetencave të Autoritetit: njohje reciproke e dokumentit të miratuar nga një shtet anëtar i BE/ZEE; bashkëpunim ndër-autoritetesh; mundësi për përjashtime të kufizuara në rrethana të jashtëzakonshme; rregullore zbatimi. 

g) Raportime vjetore te Komisioni Evropian dhe depozitimi në ESAP për të siguruar akses publik dhe ndërveprueshmëri të të dhënave (formate “machine-readable”, metatëdhëna standarde). 

h) Dispozita kalimtare dhe hyrje në fuqi të lidhura me anëtarësimin në BE dhe përditësimi i referencave ligjore (tregjet e kapitalit).
II.  VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Projektligji i propozuar nuk është parashikuar në programin analitik të miratuar për Ministrinë e Ekonomisë dhe Inovacionit për vitin 2025.
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Tregu i kapitaleve në Shqipëri është ende në fazë zhvillimi: numër i kufizuar emetuesish, likuiditet i ulët dhe bazë investitorësh që ende formësohet. Në këtë kontekst, një kuadër i qartë, i parashikueshëm dhe i përputhur me standardet e BE-së për ofertat e marrjes në kontroll (takeover bids) nuk është çështje teknike, por parakusht për rritjen e besimit dhe integrimin e tregut tonë me tregjet evropiane. Përafrimi i plotë i ligjit tonë me acquis-in, me rregulla të qarta mbi dokumentin e ofertës, afatet, çmimin e drejtë, neutralitetin e bordit, “breakthrough”, si dhe të drejtat pas-ofertës (squeeze-out/sell-out), i jep tregut hallkën që i mungon: sigurinë juridike.

Shqipëria është në kurs për të përfunduar përafrimin e plotë të kornizës ligjore me BE-në në horizontin politik 2030, e për rrjedhojë është e rëndësishme për investitorët dhe emetuesit se rregullat e tregut të kapitalit do të jenë të njëjta me ato të Bashkimit Evropian. Me anën e këtij projektligji, hyjmë de facto në një ekosistem shumë më të gjerë, rregullat bëhen të kuptueshme për bankat investuese, fondet dhe këshilltarët që veprojnë në të gjithë Evropën. Kjo do të thotë më pak arbitrazh rregullator, më shumë konkurrencë reale dhe më shumë gjasa që një ofertë e ligjshme të përmbyllet me sukses e në kohë.

Projektligji i vendos palët në një rrjet rregullash të njohura ndërkombëtarisht dhe ul kostot e pasigurisë. Kur një ofertues di saktësisht çfarë të përfshijë në dokumentin e ofertës, si vlerësohet çmimi i drejtë, çfarë masash mund (ose s’mund) të ndërmarrë bordi i shoqërisë objekt dhe cilat janë të drejtat e aksionarëve pas përfundimit të ofertës. Po ashtu, njohja reciproke e dokumenteve të miratuara nga një autoritet i BE/ZEE shmang duplikimet dhe përshpejton procesin duke u transformuar në një element kyç për një treg të vogël që kërkon të tërheqë kapital të madh.

Shoqëritë shtyhen të listohen dhe të shesin aksioneme me anën e këtyre rregullave, për motivet kryesore si më poshtë:

· Kapital i përhershëm për rritje—listimi u jep shoqërive karburantin për investime, zgjerim gjeografik, digjitalizim dhe pa e rënduar bilancin me borxh.

· Likuiditet dhe çmim transparent—një treg i rregulluar mundëson vlerësim të drejtë dhe dalje të rregullt për aksionarët ekzistues; aksionet e listuara shndërrohen në monedhë blerjesh (stock-for-stock).

· Qeverisje dhe reputacion—standardet e listimit dhe të transparencës rrisin disiplinën menaxheriale, besimin e klientëve dhe të bankave, si dhe aftësinë për të tërhequr talente (aksione për punonjësit).

Por këto motive materializohen vetëm kur infrastruktura ligjore i mbështet. Një ligj i kompletuar për ofertat bën pikërisisht këtë: redukton pasiguritë, parandalon bllokimet artificiale të kontrollit, mbron të vegjlit dhe rrit parashikueshmërinë e rezultatit. 

Ky ligj u jep shoqërive udhëzues të qartë për transaksione të mëdha, u jep investitorëve garancinë se rregullat respektohen dhe i jep Autoritetit mjetet për të ruajtur integritetin e tregut. 
IV.VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Ky projektligj  është në përputhje me nenet 78 dhe 83, pika 1 e  Kushtetutës  së Republikës së Shqipërisë .
V.VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Ky Projektligj  përafrohet plotësisht me: 
Direktivën 2004/25/KE e Parlamentit Evropian dhe e Këshillit e 21 prillit 2004, lidhur me ofertat e marrjes në kontroll (Takeover Bids), FZ L 142, 30.4.2004, f. 12–23, CELEX: 32004L0025, ndryshuar nga: 
(i) Rregullorja (KE) nr. 219/2009 e Parlamentit Evropian dhe e Këshillit e 11 Mars 2009, FZ L 87, 31.03.2009 CELEX: 32009R0219 
(ii) Direktiva 2014/59/BE (BRRD) e Parlamentit Evropian dhe e Këshillit e 15 maj 2014; FZ L 173, 12.06.2014; CELEX: 32014L0059; Neni 119; 
(iii) Rregullorja (BE) 2021/23 e Parlamentit Evropian dhe e Këshillit e 16 dhjetorit 2020, mbi kornizën e rimëkëmbjes dhe rezolucionit të qendrave të kliringut, që ndër të tjera ndryshon Direktivën 2004/25/KE, FZ L 22, 22.1.2021, f. 1–102; dhe 
(iv) Direktiva (BE) 2023/2864 e Parlamentit Evropian dhe e Këshillit e 13 dhjetorit 2023, që ndryshon disa direktiva sa i përket krijimit dhe funksionimit të ESAP (përfshirë shtimin e nenit 16a në Direktivën 2004/25/KE), FZ L, 20.12.2023; CELEX: 32023L2864.
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji “Për disa shtesa dhe ndryshime në ligjin nr. 10 236, datë 18.2.2010,  “Për marrjen në kontroll të shoqërive me ofertë publike” organizohet në 15 nene.
Neni 1 – Fusha e zbatimit (ndryshon nenin 1 të ligjit bazë)

Qartëson dhe zgjerohet fusha e zbatimit: ligji vlen për ofertat ndaj shoqërive me seli në Shqipëri me tituj të pranuar në tregun e rregulluar vendas, si dhe për ofertat ndaj shoqërive me seli në një Shtet Anëtar të BE/ZEE kur titujt e tyre janë të pranuar në tregun e rregulluar të Republikës së Shqipërisë.

Neni 2 – Përkufizime (ndryshon nenin 2 të ligjit bazë)

Përditëson termat kyç: saktësohet dallimi mes ofertës vullnetare dhe asaj detyruese; futet përkufizimi i aksioneve me të drejtë votimi të shumëfishtë; përkufizohet termi “Shtetet Anëtare” (BE/ZEE).

Neni 3 – Parimet (ndryshon nenin 3 të ligjit bazë)

Forcon parimin e mbrojtjes së aksionarëve: shtohet se bordi “nuk u mohon aksionarëve mundësinë për të vendosur mbi vlerën e ofertës”.

Neni 4 – Dokumenti i ofertës (ndryshon nenin 7 të ligjit bazë)

Pasuron përmbajtjen minimale të dokumentit të ofertës me informacion të detajuar mbi metodën e pagesës së kompensimit dhe mënyrën e llogaritjes së tij në rastet përkatëse.

Neni 5 – “Çmimi i drejtë” dhe blerjet gjatë periudhës së ofertës (ndryshon nenin 13)

Futet rregulli që nëse ofertuesi (ose veprues në bashkëveprim) blen më shtrenjtë gjatë periudhës së ofertës, çmimi i ofertës rritet për të gjithë mbajtësit e titujve.

Autoritetit i jepet kompetencë të rregullojë çmimin (lart/poshtë) në rrethana të jashtëzakonshme (marrëveshje të veçanta, manipulim, ngjarje të jashtëzakonshme, shpëtim shoqërie në vështirësi), me arsyetim publik.

Qartësohet afati: efektet vlejnë deri në mbylljen e afatit të pranimit.

Neni 6 – Masat gjatë periudhës së ofertës (ndryshon nenin 16)

Saktësohet thirrja me njoftim të shkurtuar e Aksionarëve në situata të ofertës.

Shtohet neni 16/1-1 për procedurën e posaçme të mbledhjes së Aksionarëve, i cili rregullon se gjatë asaj mbledhjeje nuk kanë efekt kufizimet statutore/kontraktore të votës dhe aksionet me shumë vota numërohen një votë secila.

Kërkohet që vazhdimi i zbatimit të vendimeve të miratuara më herët të konfirmohet nga Aksionarët.

Neni 7 – “Breakthrough” në nivel vendimmarrjeje (ndryshon nenin 17)

Qartëson se, për vendimmarrjet e përcaktuara, kufizimet e votës nuk prodhojnë efekt dhe aksionet me shumë vota llogariten një votë.

Neni 8 – Përjashtim në raste rezolucioni/ndërhyrjeje (ndryshon nenin 29)

Parashikon që detyrimi për ofertë të detyrueshme nuk zbatohet kur ndaj shoqërisë objekt/ofertuesit zbatohen instrumente rezolucioni sipas kuadrit financiar; nëse masat mbyllen pa transferim përfundimtar kontrolli, rivendosen detyrimet përkatëse.   
Neni 9 – Kompetencat dhe bashkëpunimi (ndryshon nenin 30)

Përcakton kompetencën e plotë të Autoritetit dhe skenarët ndërkufitarë.

Parashikon njohjen reciproke: dokumenti i ofertës i miratuar nga një autoritet i BE/ZEE njihet pa miratim shtesë nga Autoriteti shqiptar (me informacion teknik/procedural lokal sipas nevojës).

Konsolidon bashkëpunimin dhe shkëmbimin e informacionit me autoritetet homologe; fut mundësinë e përjashtimeve të kufizuara e të arsyetuara në rrethana të jashtëzakonshme (interes publik).

Ngarkon Autoritetin të miratojë me rregullore formatet, mënyrën e llogaritjes së votave, procedurat e trajtimit të ankesave, etj.

Neni 11 – Ankimet (ndryshon nenin 31)

Sanksionon që ankimet gjyqësore ndaj akteve/masave të Autoritetit nuk kanë efekt pezullues; gjykata mund të refuzojë shqyrtimin e kërkesave pezulluese kur cenojnë barazinë e palëve, kohëzgjatjen ose rezultatin e ofertës.

Neni 12 – Raportimet dhe ESAP (shton nenet 36/1 dhe 36/2)

Neni 36/1 – Raportimi te Komisioni Evropian: Autoriteti vepron si pikë kontakti; raporton vjetor mbi ofertat dhe njofton Komisionin për sanksionet, autoritetet kompetente dhe tekstet kryesore të miratuara.

Neni 36/2 – ESAP dhe qasja në të dhëna: përcakton depozitimin e publikimeve te organi mbledhës kombëtar për t’u bërë të aksesueshme në ESAP, në formate të lexueshme nga makina dhe me metatëdhëna standarde.

Neni 13 – Dispozita përputhjeje terminologjike (finale)

Zëvendëson referencat e vjetra (“Ligji nr. 9879… ‘Për letrat me vlerë’”) me termin “legjislacioni në fuqi për tregjet e kapitalit”.

Neni 14 – Akte nënligjore

Ngarkon Autoritetin të miratojë rregulloren zbatuese sipas nenit 30/6 brenda 9 muajve nga hyrja në fuqi e ligjit.

Neni 15 – Hyrja në fuqi dhe dispozita të veçanta

Ligji hyn në fuqi 15 ditë pas botimit; disa dispozita (p.sh. pjesë të nenit 1/2/b, nenit 30 dhe nenet 36/1–36/2) hyjnë në fuqi në ditën e anëtarësimit të Republikës së Shqipërisë në BE; në ditën e anëtarësimit, shfuqizohet fjalia e parë e nenit 30/1.
VII. INSTITUCIONET DHE ORGANET QË NGARKOHEN PËR ZBATIMIN E AKTIT 
Ngarkohet për zbatimin e këtij projektligji Autoriteti i Mbikëqyrjes Financiare.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektligji është hartuar nga Autoriteti i Mbikëqyrjes Financiare dhe propozohet nga Ministria e Ekonomisë dhe Inovacionit.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Projektligji nuk ka efekte financiare për buxhetin e shtetit
MINISTRI
DELINA IBRAHIMAJ
Konceptoi:   A. Lamnica

Pranoi:         E. Shtylla

Miratoi:       A. Bushati (me shërbim)

Konfirmoi:  E. Kocileri

      M. Bajollari

Nëpërmjet:  S. Hoxha

       E. Musabelliu

Datë:         12.12.2025

Nr. Kopje: 5 (pesë)

Relacion shpjegues për projektligjin “Për disa shtesa dhe ndryshime në ligjin nr. 10 236, datë 18.2.2010,  “Për marrjen në kontroll të shoqërive me ofertë publike””

